
§Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ կատարելու մասին¦ օրենքի նախագծի առնչությամբ շահագրգիռ մարմինների կողմից ներկայացված առաջարկությունների վերաբերյալ
	Հ/հ
	Առաջարկության հեղինակը
	Առաջարկության 
բովանդակությունը
	Եզրակացություն

	1.
	Արդարադատության նախարարություն
	Նախագծի հիմնավորման համաձայն՝ նախագծով առաջարկվող կարգավորման անհրաժեշտությունը պայմանավորված է նրանով, որ ներկայումս օրենսգրքի 213.1-րդ հոդվածում վարչական պատասխանատվություն է սահմանված նաև վարժական հավաքներից խուսափելու համար այն դեպքում, երբ նույն արարքի համար քրեական պատասխանատվություն է սահմանված ՀՀ քրեական օրենսգրքի 327-րդ հոդվածում:
Հարկ է նշել, որ թեև ՀՀ քրեական օրենսգրքի 327-րդ հոդվածի վերտառությունն է՝ ժամկետային զինվորական կամ այլընտրանքային ծառայությունից, վարժական հավաքներից կամ զորահավաքներից խուսափելը, սակայն նույն հոդվածի 1-ին մասում պատասխանատվություն է նախատեսվում ժամկետային զինվորական կամ այլընտրանքային ծառայության հերթական զորակոչից, վարժական հավաքից կամ զորավարժանքից խուսափելու համար: Հաշվի առնելով այն, որ Նախագծով առաջարկվում է վարչական պատասխանատվություն սահմանել զինվորական վարժանքներից կամ զորավարժություններից խուսափելու համար, §զորավարժություն¦ և ՀՀ քրեական օրենսգրքի 327-րդ հոդվածում օգտագործվող §զորավարժանք¦ եզրույթների հնարավոր տարընկալումից խուսափելու, ինչպես նաև միևնույն արարքի համար և քրեական, և վարչական պատասխանատվությունը բացառելու նպատակով առաջարկում ենք սույն նախագծին զուգահեռ փոփոխություն կատարել ՀՀ քրեական օրենսգրքի 327-րդ հոդվածում՝ առաջին մասից հանելով §կամ զորավարժանքից¦ բառերը: Առաջարկը հիմնվում է այն իրողության վրա, որ ոչ §Պաշտպանության մասին¦ ՀՀ օրենքում, և ոչ էլ §Զինվորական ծառայության և զինծառայողի կարգավիճակի մասին¦ ՀՀ օրենքում չի բացահայտվում §զորավարժանք¦ եզրույթի բովանդակությունը, ինչը գործնականում կարող է խնդիրներ առաջացնել:
	Ընդունվել է, նախագծին կից ներկայացվել է նաև ՀՀ քրեական օրենսգրքի 327-րդ հոդվածում անհրաժեշտ փոփոխությունների նախագիծ:

	2.
	Ֆինանսների նախարարություն
	Դիտողություններ և առաջարկություններ չունենք:
	Ընդունվել է ի գիտություն:


	3.
	Առողջապահության նախարարություն
	Առաջարկում եմ Նախագծի Հոդված 2-ի 3-րդ կետով նախատեսվող §հարգելի պատճառների¦ մեջ ներառել նաև արտահիվանդանոցային պայմաններում բուժման ենթակա այն դեպքերը, որոնք ուղեկցվում են ժամանակավոր անաշխատունակությամբ կամ երբ առկա է պացիենտին բուժող բժշկի եզրակացությունն առ այն, որ ելնելով առողջական վիճակից, պացիենտն ի վիճակի չէ ներկայանալու օրենքով սահմանված կարգով հայտարարված զինվորական վարժանքներին կամ զորավարժություններին:   
	Չի ընդունվել, քանի որ տվյալ պարագայում չարաշահման ռիսկը բավականին բարձր է: Բացի այդ, նման խնդիր ունեցող անձը Կառավարության 12.04.2018թ. N 405-Ն որոշման և 18.10.2018թ. N 1174-Ն որոշմամբ հաստատված կարգի 30-րդ կետի համաձայն ենթակա է անցնելու բուժհետազոտում, որի արդյունքներով միայն կարող է ներգրավվել համապա-տասխան միջոցառմանը:

	4.
	Ոստիկանություն
	Դիտողություններ և առաջարկություններ չկան:
	Ընդունվել է ի գիտություն:

 

	5.
	Ազգային անվտանգության ծառայություն
	Դիտողություններ և առաջարկություններ չկան:
	Ընդունվել է ի գիտություն:

 

	6.
	ՀՀ կենտրոնական զինվորական դատախազություն
	Նախագծի վերաբերյալ դիտողություններ և առաջարկություններ չկան:
Այնուամենայնիվ, նկատի ունենալով Վարչական իրավախախտումների վերաբերյալ Հայաստանի Հանրապետության օրենսգրքի 207-րդ, 213.1-րդ և 235-րդ հոդվածներում փոփոխություններ կատարելու հիմնավորումները և վերոգրյալ իրավական ակտի ընդունման անհրաժեշտությունը՝ §Պաշտպանության մասին¦ և §Զինվորական ծառայության և զինծառայողի կարգավիճակի մասին¦ ՀՀ օրենքների գործող դրույթների համապատասխանեցնելը, ՀՀ կենտրոնական զինվորական դատախազությունում համակարգային վերլուծության է ենթարկվել վերոնշյալ, ինչպես նաև ՀՀ քրեական օրենսգրքի 327-րդ հոդվածի որոշ խնդրահարույց հարցեր:

Մասնավորապես, նախագիծը միտված է Վարչական իրավախախտումների վերաբերյալ Հայաստանի Հանրապետության օրենսգրքից բացառել քրեորեն պատժելի արարքների համար վարչական պատասխանատվությունը՝ իրավական որոշակիության սկզբունքի ապահովման նպատակով: Ասսպես, ՎԻՎՕ 213.1-րդ հոդվածով առաջարկվում է վարչական պատասխանատվություն §….զինվորական վարժանքներից կամ զորավարժություններից խուսափելու…¦ համար: Նշված եզրույթները սահմանված են §Զինվորական ծառայության և զինծառայողի կարգավիճակի մասին¦ ՀՀ օրենքի 58-րդ հոդվածի 1-ին մասի 2-րդ կետով: Միաժամանակ, ՀՀ քրեական օրենսգրքի 327-րդ հոդվածի 1-ին մասը քրեական պատասխանատվություն է նախատեսում §… վարժական հավաքից կամ զորավարժանքից խուսափելու..¦ համար: Հատկանշական է, որ §Զինվորական ծառայության և զինծառայողի կարգավիճակի մասին¦ ՀՀ օրենքի 58-րդ հոդվածի 1-ին մասի 1-ին կետը սահմանում է միայն §վարժական հավաք¦ եզրույթի բովանդակությունը, այնինչ §զորավարժանք¦-ի օրենսդրական սահմանումը բացակայում է:

Նկատի ունենալով, որ ՀՀ քրեական օրենսգրքի 327-րդ հոդվածի 1-ին մասը ձևակերպված է որպես բլանկետային դիսպոզիցիա և քրեորեն պատժելի արարքի մեղսագրումը պայմանավորված է դիսպոզիցիայում տեղ գտած եզրույթները այլ օրենքներում ամրագրված ու բացահայտված լինելու պայմանով, իսկ §զորավարժանք¦ եզրույթի սահմանման բացակայությունը իրավակիրառ պրակտիկայում խոչընդոտների և տարընթերցման կարող է հանգեցնել, ուստի առաջարկում եմ հանձնարարել համապատասխան ստորաբաժանման աշխատակիցներին՝ քննարկման ներկայացված օրենքի նախագծի հետ զուգահեռ համապատասխան փոփոխություններ նախատեսել §Զինվորական ծառայության և զինծառայողի կարգավիճակի մասին¦ ՀՀ օրենքում՝ փաթեթով օրենսդիր մարմին ներկայացնելու համար:    
	Ընդունվել է մասամբ, քանի որ ՀՀ քրեական օրենսգրքի 327-րդ հոդվածի վերնագրում և 1-ին մասում առկա է եզրույթների անհամապատասխանու-թյուն, նախագծին կից ներկայացվում է նաև ՀՀ քրեական օրենսգրքի 327-րդ հոդվածում անհրաժեշտ փոփոխություն-ներ կատարելու մասին նախագիծ:

	7.
	ՀՀ մարդու իրավունքների պաշտպան
	Նախագծով առաջարկվում է վերացնել վարժական հավաքից խուսափելու համար սահմանված պատասխանատվության երկու տարբեր տեսակները՝ քրեական և վարչական: Վերը նշված խնդրի կարգավորման մասին նշվել է նաև Մարդու իրավունքների պաշտպանի 2018 թվականի տարեկան հաղորդմամբ:
Հարկ է նշել, որ Նախագծով առաջարկվող կարգավորման պարագայում ստացվում է, որ վարչական պատասխանատվություն է սահմանվում նաև զորավարժություններից խուսափելու համար: Միևնույն ժամանակ, ՀՀ քրեական օրենսգրքի 327-րդ հոդվածի 1-ին մասով պատասխանատվություն է սահմանված նաև զորավարժանքից խուսափելու համար:

Այս կապակցությամբ նախ պետք է նշել, որ զինվորական օրենսդրությամբ բացահայտված չէ §զորավարժանք¦ հասկացության էությունը: Կարծում ենք, այն կարող է նույնանալ §զորավարժության¦ հասկացության հետ՝ հետևաբար կրկն առաջացնելով անորոշություն՝ զորավարժությունից խուսափելու դեպքում անձին ենթարկել վարչական, թե՝ քրեական պատասխանատվության:

Ելնելով վերոգրյալից՝ տարակերպ մեկնաբանություններից և գործնականում հնարավոր խնդիրներից զերծ մնալու նպատակով առաջարկում ենք հստակեցնել վերը նշված կարգավորումները՝ անհրաժեշտության դեպքում փոփոխություններ կատարելով ՀՀ քրեական օրենսգրքում:
	Ընդունվել է, նախագծին կից ներկայացվել է նաև ՀՀ քրեական օրենսգրքի 327-րդ հոդվածում անհրաժեշտ փոփոխությունների նախագիծ:

	8.
	ՀՀ վարչապետի աշխատակազմի իրավաբանական վարչություն
	§Վարչական իրավախախտումների վերաբերյալ Հայաստանի Հանրապետության օրենսգրքում փոփոխություններ կատարելու մասին¦ օրենքի նախագծի 213.1-ին հոդվածի 3-րդ մասում թվարկված են պատասխանատվությունից ազատելու համար հարգելի պատճառ համարվող երկու հիմքեր, սակայն, գտնում ենք, որ կարող են լինել նաև այնպիսի իրավիճակներ, երբ անձն օբյեկտիվորեն, իր կամքից անկախ պատճառներով հնարավորություն չունենա սահմանված ժամկետում ներկայանա ծանուցագրում նշված վայր, ինչը ևս կարող է դիտարկվել հարգելի պատճառ: Այդ համատեքստում, հարգելի պատճառ հանդիսացող հիմքերի նշված շրջանակի սահմանումը լրացուցիչ հիմնավորման կարիք ունի:
	Ընդունվել է, ավելացվել են §ինչպես նաև ժամանակավոր անաշխատունակությամբ պայմանավորված այլ հանգամանքները կամ այլ օբյեկտիվ պատճառները, որոնք օբյեկտիվորեն հնարավորություն չեն տալիս քաղաքացուն ներկայանալու զինվորական կոմիսարիատ կամ զինվորական վարժանքների կամ զորավարժությունների անցկացման վայր¦ բառերը (այլ հանգամանք կամ օբյեկտիվ պատճառ կարող է դիտվել օրինակ` մերձավոր ազգականի ծանր հիվանդություն, մահ, դժբախտ պատահար, գործում է անհաղթահարելի ուժ` հրդեհ, ջրհեղեղ և այլն):

	9.
	Նախագիծը տեղադրվել է www.e-draft.am կայքում՝ հանրային քննարկման նպատակով
	Ներկայացված առաջարկությունները տրված են առանձին ամփոփաթերթով:
	


